
ABSTRAK 

 

 

 

 

Permintaan penggunaan tenaga elektrik negara terus meningkat saban tahun. 

Peningkatan tenaga elektrik yang mendadak telah mengkehendaki kerajaan 

mengambil langkah inisiatif daripada aspek kecekapan tenaga. Antaranya dengan 

memastikan penggunaan sumber tenaga elektrik yang cekap dan meminimumkan 

pembaziran penggunaan. Sektor bangunan kediaman adalah antara pengguna utama 

daripada jumlah keseluruhan tenaga elektrik yang dijana. Walaupun pelbagai inisiatif 

telah digunakan untuk meningkatkan kecekapan tenaga sesebuah bangunan, namun 

masih terdapat beberapa halangan. Antaranya tiada maklumat yang jelas dan data 

yang tidak konsisten mengenai faktor yang menyebabkan penggunaan tenaga elektrik 

dalam sektor ini tinggi. Kajian ini memfokuskan penggunaan tenaga elektrik di kolej 

kediaman UTM. Terdapat 2 objektif dalam kajian ini iaitu mengenalpasti faktor yang 

mempengaruhi penggunaan tenaga elektrik di kolej kediaman UTM dan menentukan 

tahap kritikaliti faktor tersebut. Metodologi kajian terdiri daripada kajian literatur, 

pengumpulan data melalui pengedaran borang soal selidik kepada pengurusan kolej 

dan staf penyenggaraan serta penganalisaan data. Analisis data yang digunakan 

adalah analisis kekerapan dan pengiraan indeks kritikal. Penemuan kajian ini telah 

mengenalpasti faktor yang mempengaruhi penggunaan tenaga elektrik di bangunan 

adalah faktor bukan teknikal dan faktor teknikal. Seterusnya penemuan objektif 

kedua adalah penentuan faktor kritikal yang menyebabkan penggunaan tenaga 

elektrik yang tinggi di kolej kediaman iaitu faktor bukan teknikal adalah tingkahlaku 

penghuni dan faktor teknikal adalah penggunaan bahan binaan. Penemuan kajian ini 

dapat memberi maklumat yang relevan kepada pengurusan kolej dalam perancangan 

dan pelaksanaan bagi menangani pengunaan tenaga elektrik yang tinggi di kolej 

kediaman UTM. 

ABSTRACT 

 

 

 

 

Growth of energy demand continued to increase every year. The sudden 

increase in energy usage was requiring government actions from the aspect of energy 

efficiency by ensuring minimize wastage. The term energy refers to specifically 

electricity. Residential buildings are important contributors to energy consumption 

from total energy usage. Although many initiatives have been implemented to 

improve the energy efficiency of building, there are some obstacles like unclear and 

inconsistent data on the factors leading to the high energy consumption in this sector. 

This study is related to the consumption of electricity in UTM’s residential colleges. 

There are two objectives of this study, first is to identify the factors influence energy 

usage in the UTM’s residential colleges. Second objective is to determine the critical 

factor that lead to high electricity usage in UTM’s residential colleges. The research 

methodology consisted of literature review, data collection and data analysis. The 

data were obtained through questionnaires given to eleven residential colleges 

management in UTM and maintenance staffs. Descriptive analysis using SPSS 

software which involved frequency and critical index calculation are used in this 

study. These finding have identified factors that influenced building’s energy 

consumption are non design factor and passive design factor. Whilst residential 

behaviour and contruction detailing are the critical factors that lead to high energy 

usage in UTM’s colleges. The findings of this study can provide relevant information 

to the management of colleges in planning and implementation of effective and 

efficient activities in dealing with high electricity usage. 

BAB 1 

 

 

 

 

PENDAHULUAN 

 

 

 

 

1.1 Pengenalan 

Manusia dan alam sekitar saling berhubungan antara satu sama lain.  

Baharudin (1989) menekankan keadaan alam sekitar akan membuatkan manusia 

bertindak dalam satu cara tertentu, impaknya tindakan yang diambil oleh manusia 

menghasilkan kesan negatif pada alam sekitar. Perumpamaannya adalah apabila 

manusia menebang hutan dengan berlebihan, permukaan bumi akan menjadi gondol. 

Seterusnya faktor hujan, panas dan angin akan menghakiskan permukaan bumi 

dengan cepat. Kadar hakisan yang tinggi akan memudaratkan struktur kawasan 

kediaman manusia dan mengancam hayat tanaman. Oleh yang demikian, kita perlu 

mengambil tindakan tertentu bagi mencegah hakisan. Di dalam kitab suci al-Quran 

Allah menganjurkan supaya manusia menjaga alam sekitar dengan firman Nya yang 

bermaksud 

“Telah nyata kerosakan di darat dan di laut disebabkan perbuatan tangan 

manusia, sehingga dirasakan kepada mereka sebahagian daripada perbuatan 

mereka, agar mereka kembali” 

(Terjemahan surah al Rum 30:41)  

 

  Dunia moden ini manusia perlu mendapatkan sumber tenaga, menjana 

tenaga dan menggunakan tenaga tersebut bagi meneruskan kehidupan. Kegiatan ini 

tidak ketinggalan memberi kesan terhadap alam sekitar. Menjelang tahun 2020 

keperluan tenaga akan menjadi lebih intensif selari dengan objektif Malaysia yang 

ingin mencapai status sebuah negara membangun dan maju. Walaubagaimanapun 

corak penggunaan sumber tenaga yang berlebihan sekarang boleh menyebabkan 

ianya terhad untuk generasi akan datang. Di Malaysia, peningkatan penggunaan 

tenaga adalah disebabkan oleh pertumbuhan ekonomi yang tinggi terutamanya dari 

sektor kediaman dan komersial iaitu penggunaannya hampir separuh daripada jumlah 

tenaga elektrik yang dijana(Chong Weng Wai et al., 2013). Permintaan tenaga 

dijangka mencapai 20,700 MW menjelang 2020, peningkatan daripada 15,826 MW 

pada tahun 2012, didorong oleh Model Baru Ekonomi, Program Transformasi 

Ekonomi (ETP) dan pertumbuhan KDNK negara yang kukuh (Tanu Pandey, 2013). 

Baru-baru ini kerajaan telah mengumumkan kenaikan tarif elektrik dengan kadar 

sebanyak 14.98% atau 4.99 sen hingga 38.53 sen/kWj bermula Januari 2014. Kali 

terakhir tarif elektrik negara dinaikkan adalah pada Jun 2011 dengan kenaikan 

sebanyak 7.12% iaitu kepada 33.54 sen/kWj. (Utusan Malaysia, 2013) 

 

Kajian lepas menunjukkan sektor bangunan adalah pengguna tenaga elektrik 

utama. Penggunaan tenaga elektrik sektor bangunan adalah 48% daripada jumlah 

keseluruhan tenaga elektrik dijana (Zamri Noranai dan Mohd Najib, 2012). Untuk 

menggalakkan amalan pelestarian pada bangunan, MS1525:2007 Kod Amalan 

Kecekapan Tenaga dan Penggunaan Tenaga Boleh Diperbaharui untuk Bangunan 

Bukan Kediaman telah diperkenalkan. Secara ringkasnya ia menerangkan piawaian 

kejuruteraan, senibina, lanskap dan aspek perancangan tapak dalam mereka bentuk 

sesebuah bangunan untuk mengoptimumkan kecekapan tenaga bangunan tersebut 

(Ahmad Sukri Ahmad, 2012). Menurut piawaian MS1525, indeks tenaga bagi 

bangunan di Malaysia adalah 135kWj/m²/tahun. Indeks tenaga ialah jumlah tenaga 

elektrik mengambil setahun bagi setiap meter persegi, di mana elektrik tenaga dalam 

unit kWj. Kebanyakan pemilik atau pengguna bangunan tidak mengetahui atau sedar 

sama ada bangunan mereka mencapai spesifikasi ini (Zamri Noranai and Mohd 

Najib,2012). Satu audit tenaga yang telah dibuat pada bangunan pejabat 

menunjukkan pecahan penggunaan tenaga adalah 64% dari sistem penyaman udara, 

12% dari sistem perlampuan dan 24% dari peralatan pejabat (Chan Seong Aun, 

2004). 

1.2 Pernyataan Masalah 

Tenaga memainkan peranan penting dalam pembangunan global. Perilaku 

pembaziran dan penggunaan tenaga berlebihan tanpa kawalan menyumbang kepada 

harga tenaga yang tinggi. Dalam institusi pendidikan tinggi awam (IPTA), terdapat 

sejumlah besar populasi seperti pelajar, kakitangan akademik dan pentadbiran, 

penyelidik, dan lain-lain yang bekerja atau belajar di universiti. Oleh itu, tenaga 

elektrik yang diperlukan untuk keseluruhan operasi termasuk aktiviti pengajaran dan 

penyelidikan, perkhidmatan sokongan dan kawasan kediaman asrama adalah tinggi. 

Justeru, universiti perlu mewujudkan program pengurusan tenaga untuk melestarikan 

operasi dalam kampus (Choong Weng Wai et al., 2012). Universiti Teknologi 

Malaysia (UTM) merupakan IPTA di selatan tanah air yang mempunyai bilangan 

bangunan yang banyak dan memerlukan tenaga elektrik yang tinggi utk pelbagai 

operasi di dalamnya. UTM adalah antara organisasi dengan penggunaan tenaga yang 

terbesar di dalam negeri Johor. Bil elektrik UTM tertinggi adalah pada tahun 2009 

iaitu kira-kira RM18.99 juta atau 58.81 juta kWj (Nur Najihah Abu Bakar et al., 

2013). Trend penggunaan elektrik tahunan pada tahun 2009 adalah yang tertinggi 

seperti Jadual 1.1, antaranya faktor peningkatan bilangan pelajar dan juga 

peningkatan bilangan bangunan di dalam kampus. Pernyataan ini disokong oleh Hjh 

Masilah (2013) menyatakan faktor kependudukan mempengaruhi peningkatan 

penggunaan tenaga di UTM iaitu selepas projek Rancangan Malaysia Kesembilan 

(RMK9) iaitu dari tahun 2008 hingga 2012. 

Kampus UTM Johor Bahru memiliki 1145 ekar tanah, 799 buah bangunan, 

1,099,800 meter persegi keluasan lantai dan populasi seramai 25,000 orang (Pejabat 

Harta Bina UTM, 2013). Ia merangkumi 14 fakulti, 13 kolej kediaman dan 9 pejabat 

pentadbiran. Di UTM, 13 buah kolej kediaman ini boleh menampung hampir 22,881 

pelajar prasiswazah dan siswazah (http://ms.utm.my/about/facts-and-figures/). 

Pejabat Harta Bina (PHB) telah dipertanggungjawabkan dalam hal pembangunan 

projek dan penyenggaraan aset serta fasiliti. Menurut Zamri Noranai and Mohd Najib 

(2012) piawaian MS1525, indeks tenaga bagi bangunan bukan kediaman Malaysia 

adalah 135kWj/m²/tahun. Kajian Yik dan Lee (2002) menyatakan terdapat halangan 

dalam menentukan skala piawai indeks prestasi bangunan kerana setiap bangunan 

mempunyai fungsi yang berlainan. Tiada kajian lepas dibuat pada kolej kediaman, 

oleh itu pengkaji merujuk pengurus tenaga UTM yang menetapkan EEI kolej 

kediaman adalah 25kWj/m²/tahun. 

Jadual 1.1: Trend penggunaan elektrik UTM Johor Bahru (sumber: Pejabat Harta 

Bina, 2013) 

Tahun Penggunaan elektrik, 

juta (kWj) 

2005 51.27 

2006 53.45 

2007 55.58 

2008 55.49 

2009 58.81 

2010 56.60 

2011 54.25 

2012 52.72 

2013 50.59 

 

. 

 

Bagi kajian ini penggunaan tenaga elektrik di kolej kediaman dipilih kerana 

lengkapan elektrik yang digunakan di setiap bilik adalah sama iaitu lampu 

kalimantang, kipas siling dan soket kuasa bagi kegunaan cerek elektrik, pengecas 

telefon, radio dan komputer riba (Pengurusan Kolej Kediaman UTM, 2014). Sesi 

temubual dengan Pengurus Tenaga PHB telah dibuat, beliau menyatakan fungsi kolej 

kediaman jelas sebagai tempat tinggal berbeza dengan fakulti dan pejabat 

pentadbiran yang mempunyai pelbagai fungsi seperti bilik kuliah, makmal komputer, 

bilik mesyuarat, bilik pelajar pasca ijazah dan dewan seminar. Ditambah pula banyak 

ruang berhawa dingin serta fakulti kejuruteraan yang mempunyai peralatan makmal 

yang berkuasa tinggi. Populasi penghuni dan rekabentuk bangunan juga berbeza-

beza bagi setiap kolej dengan perbezaan penggunaan tenaga elektrik yang ketara. 

Jadual 1.2: Senarai kolej kediaman di UTM (sumber: Pengurusan Kolej 

Kediaman UTM, 2013) 

Nama Kolej Kediaman Penghuni 

Kolej Rahman Putra (KRP) Siswazah tempatan 

Kolej Tun Fatimah (KTF) Siswazah (wanita) 

tempatan 

Kolej Tun Razak (KTR) Siswazah tempatan 

Kolej Tun Hussien Onn 

(KTHO) 

Siswazah tempatan 

Kolej Tun Dr Ismail 

(KTDI) 

Siswazah tempatan 

Kolej Tunku Canselor 

(KTC) 

Siswazah tempatan & 

antarabangsa 

Kolej Perdana Siswazah tempatan & 

rumah keluarga 

Kolej 9 (K9) Siswazah (wanita) 

tempatan 

Kolej 10 (K10) Siswazah (lelaki) tempatan 

Kolej 11 (K11) Siswazah tempatan 

Kolej Datin Sri Endon 

(KDSE) 

Pascasiswazah (wanita) 

tempatan & antarabangsa 

Kolej Tun Ghafar Baba 

(KTGB) 

Telah berfungsi sebagai 

bilik sewaan pada 

September 2013 

Kolej Dato On Jaafar 

(KDOJ) 

Pascasiswazah (lelaki) 

tempatan & antarabangsa 

 

Rajah 1.1 memaparkan trend penggunaan tenaga elektrik di 13 kolej 

kediaman UTM dari tahun 2011 hingga 2013. Walaubagaimanapun hanya terdapat 

11 pengurusan kolej dimana K11 dan KTDI telah bergabung. Manakala K9 dan K10 

juga telah bergabung di bawah satu pengurusan kolej. Dari tahun 2011 hingga 2013 

dilihat terdapat penurunan  13.6% iaitu sejumlah 1,653,120 kWj. Antara faktor 

penurunan ini adalah jawatankuasa pengurusan tenaga UTM mula ditubuhkan pada 

tahun 2011 yang diketuai oleh Timbalan Naib Canselor Pembangunan. Pada tahun 

itu juga seramai 30 orang wakil dari pelbagai Pusat Tanggungjawab (PTJ) telah 

menghadiri kursus bagi layak mendapat pentauliahan sebagai pengurus tenaga 

(Masilah UTM, 2013) 

 

Rajah 1.1: Trend penggunaan elektrik di kolej kediaman UTM Johor Bahru (sumber: 

Pejabat Harta Bina 2013) 

 

 

Indeks kecekapan tenaga (EEI) adalah pengukur bagi prestasi penggunaan 

tenaga sesebuah bangunan. Umumnya EEI dapat didefinisikan sebagai hubungan 

komponen tenaga dengan faktor berkaitan dengan penggunaan tenaga tersebut. 

Untuk bangunan definisi EEI berdasarkan saiz sesebuah bangunan dan secara 

umumnya dianggap sebagai tenaga yang digunakan bagi setiap meter persegi 

keluasan lantai setahun. Ia boleh ditentukan dengan persamaan di bawah (A. Sukri 

Ahmad et al.,2012); 

Rajah 1.2: Persamaan indeks kecekapan tenaga (EEI) 

 

 

EEI = 
jumlah penggunaan tenaga (kWj) 

meter persegi keluasan lantai (m²) 

Rajah 1.3: Trend EEI kolej kediaman UTM Johor Bahru (sumber: Pengurus Tenaga 

UTM, 2013) 

 

Berdasarkan graf di atas, EEI ideal bagi kolej kediaman di UTM adalah 25 

kWj/m²/tahun (Pengurus Tenaga PHB, 2013). Walaubagaimanapun pada tahun 2013, 

masih terdapat 5 kolej kediaman yang melebihi garisan ideal. Kolej-kolej tersebut 

adalah Kolej Tun Fatimah (KTF), KTDI, K11, Kolej Datin Sri Endon (KDSE) dan 

Kolej Tun Ghaffar Baba (KTGB). KTF dan KTDI merupakan kolej kediaman blok 

lama berbentuk pangsa kecil manakala K11, KDSE dan KTGB merupakan kolej 

kediaman berbentuk ‘high rise’. Isu kecekapan tenaga telah dikaji secara meluas di 

Malaysia amnya tetapi pelaksanaannya adalah perlahan (Abd Malik Abd Rahman 

dan Mohd Rodzi Ismail, 2013). Ini kerana pelaksanaannya tidak fokus pada punca-

punca utama (Tan Ching Sin et al.,2011). Menurut Aun (2014) pula umumnya 

faktor-faktor yang mempengaruhi penggunaan tenaga dalam bangunan adalah faktor 

pengurusan dan kependudukan, faktor cuaca, faktor alam sekitar, faktor rekabentuk 

bangunan dan faktor peralatan elektrikal serta mekanikal. Yik dan Lee (2002) 

menyatakan walaupun pelbagai langkah teknikal dapat digunakan untuk 

meningkatkan kecekapan tenaga sesebuah bangunan, namun masih terdapat pelbagai 

halangan antaranya halangan dari segi pengetahuan, halangan kewangan dan 

halangan motivasi. Halangan-halangan tersebut di sokong oleh Tan Ching Sin et al. 

(2011) ditambah pula halangan dari kesedaran pengguna dan peraturan serta 

piawaian yang belum lengkap. Ini menjelaskan mengapa bangunan sediada 

penggunaan tenaganya tidak cekap dan tidak ada tindakan yang diambil untuk 

membendung pembaziran penggunaan tenaga (Yik dan Lee, 2002). Faktor-faktor 

penggunaan tenaga elektrik yang tinggi dalam sesebuah bangunan masih menjadi 

persoalan seperti beberapa pernyataan berdasarkan kajian-kajian lepas. Ianya 

disokong oleh Luis Pe´rez-Lombard, Jose´ Ortiz, Christine Pout (2007), yang 

menyatakan sektor bangunan yang terdiri daripada bangunan kediaman dan 

bangunan komersial adalah penyumbang utama penggunaan tenaga elektrik daripada 

jumlah keseluruhan. Walaubagaimanapun tiada maklumat yang jelas dan data yang 

tidak konsisten mengenai faktor yang menyebabkan penggunaan tenaga elektrik 

dalam sektor ini tinggi (Luis Pe´rez-Lombard dan Jose´ Ortiz, Christine Pout, 2007).  

Sekiranya faktor-faktor penggunaan tenaga elektrik yang tinggi tidak dikaji 

akan mewujudkan impak negatif. Penggunaan tenaga elektrik yang berlebihan 

sesebuah bangunan akan sentiasa kekal malahan semakin meningkat tanpa disedari 

jika tidak dikaji (Yik dan Lee, 2002). Kesan daripada pembaziran yang tidak 

dibendung ini boleh menyumbang kepada peningkatan kos tenaga dan membawa 

kepada kos pengurusan operasi yang tinggi. Penggunaan tenaga yang berlebihan 

membawa kepada pelepasan gas rumah hijau. Di Malaysia hampir keseluruhan 

tenaga yang dijana adalah dari bahan api fosil, dimana ianya bertanggungjawab bagi 

pembebasan gas rumah hijau dengan anggaran 35% daripadanya dibebaskan ke 

atmosfera. Di Malaysia, satu kajian oleh UTM dalam tahun 2010 mengunjurkan 

pelepasan C02 di Negara ini mencapai 285.73 juta tan metrik, peningkatan daripada 

187 juta tan metrik pada tahun 2006. (Utusan Sarawak, 2012). Pelepasan gas CO2 

dijangka berkembang setiap tahun pada kadar kira-kira 3.72% dari tahun 2000 

hingga 2020. Tenaga yang kita gunakan juga adalah dari sumber konvensional terhad 

dan tidak boleh diperbaharui. Seperti mana kita tahu, akan berlaku penyusutan 

sumber asli bahan api fosil, arang batu dan gas. Kesan bagi tempoh jangka masa 

panjang pula adalah kesan negatif pada alam sekitar iaitu pemanasan global. 

Perdebatan kepada kesan-kesan negatif ini telah membawa kepada Perjanjian Rio 

dan Protokol Kyoto dimana ianya berkaitan isu seperti tenaga dan pertumbuhan 

mendadak bangunan di bandar bagi menggantikan pokok dan hutan. 

 

Oleh itu kita perlu kaji faktor-faktor penyumbang kepada penggunaan tenaga 

elektrik yang tinggi supaya pelaksanaannya akan lebih efisyen. Elemen kelestarian 

perlu diterap dalam memastikan operasi dan aktviti organisasi berjalan lancar. 

Berdasarkan isu-isu yang dibangkitkan di atas, terdapat persoalan kajian yang perlu 

dijawab: Apakah faktor yang mempengaruhi penggunaan tenaga elektrik di kolej 

kediaman UTM? Apakah faktor kritikal yang menyebabkan penggunaan tenaga 

elektrik yang tinggi di kolej kediaman UTM? 

 

 

 

1.3 Objektif Kajian 

Berdasarkan pernyataaan masalah dan persoalan kajian yang dinyatakan di 

atas, objektif kajian adalah seperti berikut: 

i) Mengenalpasti faktor yang mempengaruhi penggunaan tenaga elektrik di 

kolej kediaman UTM. 

ii) Menentukan faktor kritikal yang menyebabkan penggunaan tenaga elektrik 

yang tinggi di kolej kediaman UTM 

 

Faktor mempengaruhi penggunaan tenaga elektrik dan penentuan faktor kritikal yang 

menyebabkan penggunaan tenaga elektrik yang tinggi di kolej kediaman diperolehi 

berdasarkan kajian literatur dan soal selidik dalam konteks UTM.  

 

 

 

 

1.4 Skop Kajian 

Kajian ini adalah mengenai faktor penggunaan tenaga elektrik yang tinggi di 

kolej kediaman dan skop kajian adalah terhad terhadap 11 kolej kediaman dalam 

kampus UTM Johor Bahru. Responden untuk kajian ini terdiri daripada pengurusan 

kolej kediaman yang terdiri daripada Penolong Pengurus Asrama, Penyelia Asrama 

dan Pembantu Am Pejabat serta staf penyenggaraan PHB kerana pendapat mereka  

mengenai faktor penggunaan tenaga yang tinggi untuk kolej kediaman yang akan 

dikenalpasti dalam kajian ini adalah tulang belakang kepada pencapaian objektif 

kajian. 

 



10 

 

 

 

 

 

1.5 Kepentingan kajian 

Kajian ini dapat memberi panduan yang bernilai kepada pengurusan kolej 

dalam mengurangkan penggunaan tenaga elektrik di kolej kediaman. Hasil daripada 

kajian ini boleh menjadi sumber rujukan dengan mengenalpasti faktor-faktor utama 

penyumbang penggunaan elektrik yang tinggi.  

Ianya membantu memberi maklumat yang relevan kepada pengurusan kolej 

dalam perancangan dan pelaksanaan aktiviti yang efisien bagi menangani pengunaan 

tenaga elektrik yang tinggi di kolej kediaman UTM. 

 

 

 

1.6 Metodologi Kajian 

Peringkat kajian ini boleh dibahagikan kepada dua (2) fasa seperti berikut: 

i. Fasa pertama: peringkat ini melibatkan kajian literatur yang berkaitan tenaga 

elektrik, penggunaan tenaga elektrik di kolej kediaman UTM dan faktor 

mempengaruhi penggunaan tenaga elektrik di bangunan. Kemudian 

penyelidik akan membangunkan instrumen soal selidik berdasarkan literatur. 

Soal selidik tersebut akan disemak dan disahkan oleh penyelia projek. 

Responden terdiri daripada pengurusan asrama yang terdiri daripada 

Penolong Pengurus Asrama, Penyelia Asrama dan Pembantu Am Pejabat 

serta staf penyenggaraan PHB. Diikuti penganalisaan data menggunakan 

perisian Statistical Packages for the Social Science (SPSS). SPSS dilancar 

pada 1989, seiring dengan kemudahan akses penggunaan komputer ianya 

menjadi alat analisis utama bagi kaji selidik (M. Brett Davies, 2007). Objektif 

pertama iaitu faktor yang mempengaruhi penggunaan tenaga elektrik di kolej 

kediaman UTM akan dikenalpasti. 

ii. Fasa kedua: Melalui hasil objektif yang pertama, analisis ‘critical index 

calculation’ dibuat untuk mendapatkan objektif kedua iaitu menentukan 

faktor kritikal yang menyebabkan penggunaan tenaga elektrik yang tinggi di 

kolej kediaman UTM. Secara keseluruhannya peringkat metodologi ini dapat 

digambarkan seperti rajah 1.4 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



 

 

Rajah 1.4: Carta Alir Metodologi Kajian 

 

 



 

 

1.7 Struktur Penulisan Tesis 

Secara amnya penulisan ini telah disusun atur kepada 7 bab utama selaras 

dengan peringkat kajian. Isi kandungan bab adalah seperti berikut: 

Bab 1: Pendahuluan 

Bab ini menggambarkan keseluruhan kajian meliputi latar belakang kajian, 

pernyataan masalah, objektif kajian, skop kajian, kepentingan kajian, metodologi dan 

struktur penulisan tesis. 

 

Bab 2 & 3: Kajian Literatur 

Bab 2 membincangkan penemuan kajian literatur mengenai topik yang berkaitan 

dengan kajian ini seperti penggunaan tenaga elektrik di kolej kediaman UTM dan 

faktor yang mempengaruhi penggunaan tenaga elektrik di kolej kediaman UTM. 

Bab 4: Metodologi Kajian 

Bab ini membincangkan metodologi yang digunakan bagi mencapai objektif kajian 

ini. Kajian literatur dan soalselidik diaplikasi untuk memperoleh data berkaitan.  

Skala ordinal dengan skala Likert lima mata telah digunakan bagi kajian ini. 

Seterusnya data diproses serta dianalisa menggunakan SPSS versi 16 

Bab 5: Analisis Data 

Analisis hasil kaji selidik dibuat untuk mengenalpasti faktor yang mempengaruhi 

penggunaan tenaga elektrik yang di kolej kediaman UTM. Analisis dibuat 

menggunakan kaedah analisis kekerapan. Kemudian hasil data objektif pertama 

dianalisa menggunakan ‘index critical calculation’ digunakan bagi menentukan 

faktor kritikal yang menyebabkan penggunaan tenaga elektrik yang tinggi di kolej 

kediaman UTM. 

Bab 6: Perbincangan Hasil Analisis - Bab ini mengemukakan ringkasan penemuan 

hasil kajian. Pencapaian kedua-dua objektif juga diterangkan. 

Bab 7: Kesimpulan dan Cadangan - Kesimpulan dan rumusan penulis mengakhiri 

bab ini. 

